
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА   ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ


Во Законот за агенциите за привремени вработувања („Службен весник на Република Македонија“ бр. 49/06, 102/08, 145/10 и 136/11) се уредени условите и начинот на основањето на агенции за привремени вработувања и условите и начинот на привременото вработување за вршење на привремени работи кај друг работодавач.


Вакви агенции се основаат и работат врз основа на претходно добиени лиценци за вршење привремени вработувања. Постојат три типа на лиценци ( А, Б и В) зависно од бројот на договорите кои може да ги склучува агенцијата за привремени вработувања, според видот на лиценцата и банкарската гаранција како услов за добивање на лиценца чиј износ е различен, зависно од типот на лиценцата.


Покрај овие два услови законот содржи одреби и во врска со другите услови кои се однесуваат на основањето и работењето на овие агенции.


Асоцијацијата на агенциите за привремени вработувања во рамките на проектот “Учиме од бизнис заедницата” покрена иницијатива за промена на Законот за агенциите за привремени вработувања. Во Информацијата во врска со предлог мерки и активности по однос на барањата и иницијативите во врска со овој проект имаше и иницијатива за измена на овој закон. 


Ваквата иницијатива беше доставена за разгледување и прифатена и од Економско социјалниот совет.


Со иницијативата се предлага промени во законот во делот на условите и начинот на основањето и работењето на агенциите за привремени вработувања во насока на дополнување и конкретизирање на условите за основање и работење на овие агенции, согласно типот на лиценцата и видот на банкарската гаранција, односно бројот на договори за вработување кои можат да ги склучуваат. Со законот се  определуваат минималните просторни, кадровски и технички услови, според типот на лиценцата и поконкретно уредување на постапката за основањето, работењето и престанокот на агенциите.
Наведените причини ја наметнаа потребата од донесување на овој закон.
II. ЦЕЛИ, НАЧЕЛА И ОСНОВНИ РЕШЕНИЈА  

Целта на законот е поконкретно да се уредат условите и начинот на основањето и работењето на агенциите за привремени вработувања, според типот на лиценцата и бројот на договорите за вработување. Истотака поконкретно се уредува и постапката за основање на агенциите и условите за одземање на лиценцата и престанокот на агенциите.

Законот се заснова на истите начела на кои се заснова постојниот закон.

Основните решенија на овој закон се однесуваат на поконкретно регулирање на прашањата во врска со условите и начинот за основање, работење и престанок со работа на агенциите за привремени вработувања.
III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведување на овој закон, не се потребни дополнителни финансиски средства од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на овој закон, не се потребни дополнителни финансиски средства од Буџетот на Република Македонија.

ПРЕДЛОГ НА ЗАКОН

за изменување и дополнување на Законот за агенциите 

за привремени вработување
Член 1

Во Законот за агенциите за привремени вработување („Службен весник на Република Македонија“ бр. 49/06, 102/08, 145/10 и 136/11),  членот 5 се менува и гласи:
“Член 5 


Агенција за привремени вработувања може да основа физичко лице кое:
· има најмалку средно образование,

· не е во работен однос,

· располага со посебен, погоден минимален работен простор, кадар и опрема, во согласност со овој и друг закон,

· ќе обезбеди банкарска гаранција во висина утврдена со законот и 

· ќе добие лиценца за вршење на привремени вработувања, согласно законот.

Основачот на агенцијата за привремени вработување е и одговорно лице на агенцијата.
Лицата кои работат на посредување за вработување во агенцијата за привремени вработувања треба да имаат високо образование.

На странец може да се одобри вршење на привремени вработувања со наплата, само ако со државата чиј државјанин е постои реципроцитет во вршење на посредување со наплата за привремени вработувања.

На агенција за привремени вработувања не може да биде основач сопственик или основач на трговско друштво, трговско друштво, трговец поединец или друго правно или физичко лице вршител на дејност ниту агенцијата за привремни вработувања може да биде основач на трговско друштво, ниту да врши друга дејност освен дејноста на привремени вработувања, согласно овој закон.
Член 2
По членот 5 се додаваат 6 нови члена 5-а, 5-б, 5-в, 5-г, 5-д и 5-ѓ кои гласаат:

“Член 5-а

За добивање лиценца А агенцијата за привремени вработувања е должна да обезбеди деловен простор од најмалку 60m², за лиценца Б најмалку 40m², за лиценца В најмалку 20m² за вршење на работите на привремени вработувања, кој ги исполнува санитарните и другите услови во согласност со прописите за безбедност и здравје при работа.

Како доказ за обезбедениот деловен простор барателот на лиценцата доставува доказ за сопственост или договорот за закуп заверен од нотар.


Исполнувањето на просторните и техничките услови утврдени со законот пред уписот на агенцијата во регистарот на агенциите за привремени вработувања во министерството надлежно за работите на трудот го утврдува инспекторот на трудот, во рок од 15 дена од денот на поднесувањето на барањето за основање на агенцијата за привремени вработувања.

Член 5-б


За добивање лиценца А агенцијата за привремени вработувања е должна да има најмалку шест лица во работен однос на неопределено време, за лиценца Б најмалку четири, а за лиценца В најмалку две лица.

Бројот на лицата во работен однос во агенцијата за привремени вработувања се докажува со доставување примерок од договорот за вработување и М1/М2 образец од Агенцијата за вработување, во рок од пет дена по уписот на агенцијата за привремени вработувања во Централниот регистар на Република Македонија, до министерството надлежно за работите на трудот.

Член 5-в


За добивање на лиценца, агенцијата за привремени вработувања е потребно да располага и со неопходна канцелариска опрема за работа на вработените во агенцијата и за корисниците на услугите од агенцијата како и директен телефон, факс и најмалку два компјутери со интернет врска.
Член 5-г


Лиценцата за привремени вработувања ја издава министерството надлежно за работите на трудот, на предлог на комисија составена од три члена назначени со решение од министерот надлежен за работите на трудот.

Лиценцата се издава со важност на две години со можност за продолжување на секои две години, врз основа на барање на основачот – одговорното лице на агенцијата за привремени вработувања 90 дена пред истекот на важноста на лиценцата, а по претходно извршен надзор од инспекторот на трудот за исполнување на условите за основање и работа на агенцијата утврдени со законот.
Член 5-д


Агенцијата за привремени вработувања се запишува во регистарот на агенциите за привремени вработувања во министерството надлежно за работите на трудот, врз основа на барање на основачот – одговрното лице на агенцијата за привремени врботувања во кое се наведува името и презимето на основачот – одговорното лице, единствениот матичен број на граѓанинот, адреса и местото на живеење на одговорното лице, контакт телефон и електронска адреса, назив, адреса и седиште, контакт телефон, електронска адреса и предмет на работење на агенцијата за привремени вработувања.


Кон барањето од став 1 на овој член се доставуваат и следните документи:

· изјава за основање на агенцијата,

· изјава за основачот – одговорното лице на агенцијата

· заверен потпис на нотар на основачот – одговорното лице на агенцијата,

· банкарска гаранција, согласно типот на лиценцата кој се бара, во износ утврден во член 6 на овој закон,

· доказ за исполнување на просторните, кадровските и техничките услови, согласно законот.

По уписот на агенцијата во регистарот на агенциите за привремени вработувања министерството надлежно за работите на трудот донесува решение врз основа на кое агенцијата се запишува и во Централниот регистар на Република Македонија и се стекнува со својство на правно лице.


Во регистарот од став 1 на овој член се запишува: редниот број под кој е запишана агенцијата во регистарот, број и датум на издавањето на лиценцата, типот на издадената лиценца, име, презиме, единствен матичен број на граѓанинот, адреса, место на живеење, контакт телефон и електронска адреса на основачот – одговорното лице на агенцијата, назив, адреса, седиште, контакт телефон и електронска адреса на агенцијата, времето на важење на лиценцата, времето на продолжување и време на одземање на лиценцата."
Член 3

Во член 6 ставот 5 по зборот “неплатени” се додаваат зборовите “плати и”. 
Член 4

Во член 9 ставот 5 се менува и гласи:

“– Лиценцата за привремени вработувања престанува да важи, се одзема и агенцијата за привремени вработувања се брише од регистарот на агенциите за привремени вработувања по службена должност;


- со денот на истекот на важењето на лиценцата, а не било побарано продолжување на лиценцата во согласно со законот или лиценцата не била продолжена поради неисполнување на условите утврдени со законот;


- ако настанат промени во врска со условите за добивање на лиценца  за вршење на дејноста на агенцијата во текот на работењето на агенцијата, а во рок од пет дена агенцијата не го извести министерството надлежно за работите на трудот;


- ако агенцијата за привремени вработувања привремените вработувања ги врши спротивно на законот;


- кога агенцијата за привремени вработувања не доставува примерок од склучените договори за вработување до инспекторот на трудот и Агенцијата за вработување;


- ако на работниците со кои агенцијата склучила договори за вработување не им исплатила плата и уплатила придонеси од плата над три месеци, а за тоа агенцијата не го известила инспекторот на трудот или платата не ја исплатува, согласно закон, колективен договор, договорот за отстапување на работник и договорот за вработување;


- кога агенцијата ќе ја промени адресата и седиштето, а за тоа во рок од пет дена не го извести министерството надлежно за работите на трудот, заради промени во регистарот на агенциите за привремени вработувања и Централниот регистар на Република Македонија.
Ставот 8 и 9 се бришат.
Член 5

Во член 10 точката се брише и се додаваат зборовите “за време не подолго од времето на важењето на лиценцата и банкарската гаранција.” 

Член 6


Во член 12 ставот 3 точката на крајот на реченицата се брише и се додаваат зборовите “и до Агенцијата за вработување на Република Македонија, во рок од пет дена од денот на склучувањето на договорот”. 

Член 7


Во член 13 став 3 се брише.

Член 8

Постоечките агенции се должни да го усогласат своето работење со овој закон во рок од шест месеци од денот на влегувањето во сила на овој закон, во спротивно ќе престане со важност лиценцата за вршење на привремени вработувања.

Член 9

Се овластува Законодавно – правната комисија на Собранието на Република Македонија да утврди пречистен текст на Законот за агенциите за привремени вработувања.

Член 10
Овој закон влегува во сила осмиот ден од денот на објавувањето во “Службен весник на Република Македонија.
ОБРАЗЛОЖЕНИЕ НА ПРЕДЛОГ- ЗАКОНОТ

I. ОБЈАСНУВАЊЕ НА СОДРЖИНАТА НА  ОДРЕДБИТЕ НА ПРЕДЛОГ -ЗАКОНОТ


Со Предлог – законот се вршат измени и дополнувања на постојниот Закон за агенциите за привремени вработувања. Со предложените измени се вршат промени во законот во делот на условите за основање на агенции за привремени вработувања, начинот на основањето и престанокот на агенциите за привремени вработувања.

Со истите поконкретно се уредуваат условите кои треба да ги исполнуваат основачите на ваквите агенции, минималните просторни, кадровски и технички услови за основање на агенција според типот на лиценцата која се бара и начинот – постапката за основање.


Во членот 1 со кој се менува членот 5 се утврдени условите кои се бараат од лицата за основање на агенција за привремени вработувања. Ваква агенција може да основа физичко лице кое ги исполнува наведените услови, меѓу кои се и обезбедувањето на погоден минимален простор, кадар и опрема за вршење на дејноста, да е обезбедена лиценца и банкарска гаранција во висина утврдена со законот, зависно од типот на лиценцата кој се бара.


Со членот 2 од Предлог законот се додаваат неколку нови члена во кои поконкретно се регулирани условите за основање и поконкретно и појасно е уредена постапката за нивното основање. Во членот 5 –а е утврден условот во врска со минималниот деловен простор, зависно од типот на лиценцата која се бра (А, Б или В).


Во членот 5 – б е утврден минималниот број на вработени кој треба да ги имаат агенциите во зависност од типот на лиценцата и во членот 5 – в минималните технички услови кои се бараат за вршењето на дејноста и обезбедувањето на потребите на корисниците на услугите. Овие минимални услови се определени соодветно на бројот на договорите за вработување кои можат да ги склучуваат овие агенции според типот на лиценцата, а бројот на договори кои може да ги склучуваат е утврден во постојниот закон.


Со членот 5- г се доуредуваат прашањата во врска со издавањето на лиценцата за привремени вработувања. Се предвидува лиценцата да се издава на предлог на тричлена комисија назначена од министерот надлежен за работите на трудот. Истата се издава со важност на две години со можност за продолжување врз основа на барање на основачот 90 дена пред истекот на важноста на претходно издадената лиценца, по претходно извршен инспекциски надзор. Целта е претходно пред истекот на важноста да се утврди дали агенцијата ги има измирено сите свои обврски, согласно законот, да се спречат евентуални злоупотреби од аспект на непочитување на законот од што ќе зависи и натамошното продолжување или одземање на лиценцата.

Во членот 5 - д се уредени прашањата за постапката за основање, започнувањето, текот и завршувањето на постапката за основање. Притоа е утврдено кој ја покренува постапката и кои документи се потребни за основање на агенцијата, уписот на агенцијата во регистарот на агенциите за привремени вработувања и во Централниот регистар и се пропишува содржината на регистарот на агенциите за привремени вработувања.

Со членот 3 се врши дополнување на член 6 став 5 во насока на допрецизирање на одредбата од аспект на појасност во толкувањето и примената на истата. Со предложената одредба се предвидува активирање на банкарската гаранција и во случај на неисплаќање на плата, а не само придонеси од пензиско и инвалидско осигурување. 


Со членот 4 поконкретно се регулирани прашањата во врска со престанокот на важењето и одземањето на лиценцата за привремени вработувања, заради зајакнување на одговорноста во спроведувањето на законот, спречување на злоупотреби и поголема заштита на вработените – отспатени работници.

Со членот 5 од Предлог законот се врши дополнување на постојниот член 10 кој го регулира прашањето во врска со забраната за склучување на договори за вработување над бројот на договорите за кои е издадена лиценцата кој број е утврден во законот, се предлага и забрана на склучување на договори за вработување подолго од времето на важењето на лиценцата и банкарската гаранција. Ваквата одредба е заради заштита на вработените, особено од аспект на заштита за исплата на неисплатени плати  и уплатените придонеси посебно за случаите кога нема да се бара продолжување на лиценцата. Законот содржи и преодни и завршни одредби.


Со членот 6 се врши дополнување на член 12 став 3 од законот со кое се утврдува обврска примерок од секој склучен договор за отстапување работник покрај на инспекцијата на трудот да се доставува и до Агенцијата за вработување.


Со членот 7 се брише став 3 на член 13 од постојниот закон, од причини што оваа одредба согласно членот 5 од предлог законот е уредена, односно пренесена во членот 12.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложениот Предлог-Законот меѓусебно се поврзани со одредбите на  Законот за безбедност и здравје при работа, Законот за инспекцијата на трудот и Законот за работните односи. 
III. ПОСЛЕДИЦИ ШТО ЌЕ ПРОИЗЛЕЗАТ ДО ПРЕДЛОЖЕНИТЕ РЕШЕНИЈА

Предложените решенија ќе овозможат поконкретно и поцелосно уредување на условите и начинот на основањето и работењето на агенциите за привремени вработувања, заради поголема јасност и достапност на законот во примената, подобрување на условите за вршењето на дејноста, квалитетот на услугите кон клиентите – отстапените работници и подобрување на нивната заштита и превентивната заштита.

ИЗВОД НА ОДРЕДБИ ОД ЗАКОНОТ КОИ СЕ МЕНУВААТ И СЕ ДОПОЛНУВААТ СО ПРЕДЛОЖЕНИТЕ ИЗМЕНИ

Член 5

(1)Агенција за привремени вработувања може да основа физичко лице кое:

- е државјанин на Република Македонија,

- има најмалку средно образование и

- располага со погоден работен простор во согласност со закон.

(2)Агенцијата за привремени вработувања се запишува во регистарот на агенции за привремени вработувања што го води министерството надлежно за работите на трудот, врз основа на пријава за упис. Во пријавата за упис се наведуваат името и презимето, единствениот матичен број на граѓанинот и местото на живеење; називот на агенцијата; седиштето на агенцијата и предметот на работење.

(3)Пријава за упис во регистарот од ставот 2 на овој член поднесува физичкото лице, основач на агенцијата. Кон пријавата за упис се приложуваат:

- банкарска гаранција во износ утврден во членот 6 на овој закон,

- лиценца за вршење на привремени вработувања издадена од

министерството надлежно за работите на трудот,

- изјава за основање на агенцијата,

- изјава за одговорно лице во агенцијата и

- заверен потпис кај нотар на основачот на агенцијата и на одговорното

лице.

(4)Co уписот на агенцијата во регистарот на агенции за привремени вработувања, агенцијата се стекнува со својство на правно лице.

(5)Министерот надлежен за работите на трудот со акт го пропишува начинот на уписот и водењето на регистарот на агенции за привремени вработувања.

За секоја промена на седиштето на агенцијата и за одговорното лице, агенцијата е должна во рок од 15 дена од денот на промената, да го извести министерството надлежно за работите на трудот.

(6)Агенција за привремени вработувања не може да основа трговец поединец или трговско друштво.

Член 6 

(1)За основање агенција за привремени вработувања физичкото лице до министерството надлежно за работите на трудот приложува банкарска гаранција.

(2)Висината на банкарската гаранција од ставот 1 на овој член изнесува:

1) за склучување на над 250 договори за вработување - 30.000 евра во денарска противвредност пресметана според средниот курс на Народната банка на Република Македонија;

2) за склучување до 250 договори за вработување - 20.000 евра во денарска противвредност пресметана според средниот курс на Народната банка на Република Македонија и

3) за склучување до 100 договори за вработување - 10.000 евра во денарска противвредност пресметана според средниот курс на Народната банка на Република Македонија.

(3)Банкарската гаранција од ставот 1 на овој член ќе биде активирана доколку агенцијата за привремени вработувања на работникот не му исплатила плата и не уплатила придонеси од плата повеќе од три месеца.

(4)Приоритет во исплатата при активирање на банкарската гаранција имаат неплатените придонеси за пензиското и инвалдиското осигурување.

Банкарската гаранција во цел износ или делумно се активира по доставување известување до банката која ја издала банкарската гаранција, од страна на министерството надлежно за работите на трудот кое известувањето го доставува по претходно добиено известување и записник од инспекцијата на трудот за неплатени придонеси за пензиско и инвалидско осигурување од страна на агенција за привремени вработувања.
Член 9

(1)Лиценцата за вршење на привремени вработувања на лицето од членот 5 став 1 на овој закон ја издава министерството надлежно за работите на трудот, со важност од две години, со можност за продолжување.

(2)Министерството надлежно за работите на трудот издава:

1) лиценца А за склучување на над 250 договори за вработувања од страна на агенција за привремени вработувања;

2) лиценца Б за склучување до 250 договори за вработувања од страна на агенција за привремени вработувања и

3) лиценца В за склучување до 100 договори за вработувања од страна на агенција за привремени вработувања.

(3)Лиценцата од ставот 1 на овој член се издава врз основа на поднесено писмено барање од физичкото лице основач до министерството надлежно за работите на трудот. Со барањето физичкото лице доставува документи со кои се потврдува исполнетоста на условите утврдени во членот 5 ставови 1 и 3 алинеја 1 и членот 6 ставови 2 и 3 на овој закон.

(4)Лиценцата за вршење на привремени вработувања не може да се пренесе во целост или делумно на друго физичко лице.

(5)Лиценцата за вршење на привремени вработувања се одзема, ако

привремените вработувања се вршат спротивно на овој закон или ако настанат промени во врска со условите за основање и вршење на дејноста утврдени со овој закон, а за тоа не биде известено министерството надлежно за работите на трудот.

(6)Лиценцата мора да биде истакната на видно место во просториите на агенцијата за привремени вработувања.

(7)Министерството надлежно за работите на трудот води посебна евиденција за издадените и одземените лиценци за вршење на привремени вработувања за вршење привремени работи.

(8)Барање за продолжување на лиценца заедно со документите со кои се потврдува исполнетоста на условите утврдени во членот 5 ставови 1 и 3 алинеја 1 и членот 6 ставови 2 и 3 на овој закон се поднесуваат еден месец пред истекот на важноста на лиценцата.

(9)Министерството надлежно за работите на трудот, согласно со барањето од ставот 8 на овој член, ја продолжува важноста на лиценцата, со истекот на рокот од две години на важење на лиценцата за вршење на привремени вработувања.

Член 10
Агенцијата за привремени вработувања не смее да склучува договори за вработување над бројот на договорите за кои е издадена лиценцата.

Член 12
(1)Договорот за отстапување на работник се склучува во писмена форма.

(2)Примерок од секој склучен договор за отстапување на работник се чува во работните простории на агенцијата за привремени вработувања и на работодавачот корисник.

(3)Примерок од секој склучен договор за отстапување на работник агенцијата за привремени вработувања е должна да достави до инспекцијата на трудот и до Агенцијата за вработување на Република Македонија.

(4)Инспекцијата на трудот врши инспекциски надзор над работењето на агенциите за привремени вработувања.

2. Договор за вработување

Член 13

(1)Во согласност со договорот за отстапување на работник, пред отстапувањето на работник на работодавач корисник, агенцијата за привремени вработувања склучува договор за вработување со работникот кој се отстапува на работодавачот корисник.

(2)Договорот од ставот 1 на овој член задолжително содржи:

- податоци за договорните страни;

- време за кое работникот се отстапува на работодавачот корисник (времетраење на договорот за вработување);

- дата на почеток и завршеток на работата кај корисникот;

- точен назив и седиште на работодавачот корисник;

- местото на извршување на работата;

- работите кои работникот ќе ги врши кај работодавач корисник;

- работното време (дневно и неделно);

- висината на платата, придонесите од плата, надоместоците, периодот и

начинот на исплата и

- обврските на агенцијата за привремени вработувања спрема работникот во времето кога е отстапен на корисникот.

(3)Примерок од секој склучен договор за вработување агенцијата за привремени вработувања доставува до Агенцијата за вработување на Република Македонија.

(4)Одредбите за договорот за вработување на Законот за работните односи соодветно важат и се применуваат и при склучувањето на договор за вработување од ставот 1 на овој член.

